ISLAMSKA  STVARNOST IZMEĐU  ASHABA  I  BEDUINA

Dr. Enes  Karić

Osvrt na djelo Abdul Hamida Ahmeda  Ebu Sulejmana,  Kur'anska univerzalna   civilizacijska   vizija (Er-Ru'jetu l-Kevnijjetu l-Hadarijjetu l-Kur'anijjetu, izdanje Međunarodnog instituta za islamsko mišljenje (IIIT), Herndon, Virdžinija, 2008.

Prije nepunu godinu dana  Abdul Hamid Ahmed  Ebu Sulejman je objavio   zanimljivu i na mnogim   stranicama    provokativnu knjigu, Kur'anska univerzalna   civilizacijska   vizija (Er-Ru'jetu l-Kevnijjetu l-Hadarijjetu l-Kur'anijjetu).  Djelo se pojavilo u izdanju Međunarodnog instituta za islamsko mišljenje (El-Ma'hedu l-Alemi li l-Fikri l-Islami) u Herndonu, Virdžinija, Sjedinjene Američke Države, i po svojim glavnim porukama knjiga je jedan svjež pokušaj da se ponudi ne samo novo tumačenje gotovo petnaest stoljeća duge povijesti islama i muslimanskih naroda, već se   ovim tumačenjem žele naznačiti mogući projekti izlaska iz današnje krize muslimanskih koncepcija u politici, ekonomiji,  muslimanskim (dez)integracijama i institucijama. Djelo Kur'anska univerzalna civilizacijska   vizija je po svemu obnoviteljske naravi,   slijedi i razvija reformatorske koncepcije koje su začete tokom prvih godina muslimanske moderne od kraja devetnaestog stoljeća. Osim toga, autor na originalan način daje svoju deskripciju dinamike islamske povijesti, te ocjenjuje uzroke muslimanske dekadence.


Abdul Hamid Ebu Sulejman je poznat našoj javnosti kao muslimanski mislilac ''kritičkog usmjerenja'', a  njegova knjiga  Ezmetu l-Akli l-Muslimi (Kriza muslimanskog uma) prevedena je i objavljena u izdavačkoj kući Islamske zajednice,  El-Kalem.   Podsjetimo se, ukratko, na najvažnije biografske i biobibliografske dionice  profesora Abdul Hamida Ahmed Ebu Sulejmana.

Plodan autor, utemeljitelj instituta i univerziteta
Prof. dr  Abdul Hamid (Ahmed Muhammed) Ebu Sulejman rođen je u Mekki Mukerremi 1355/1936. godine. U rodnom gradu je pohađao osnovnu i srednju školu, a maturirao je u Školi za obuku diplomata 1374/1955. godine.


Godine  1378/1959.     diplomirao   je trgovinu  na Odsjeku za političke nauke Trgovinskog fakulteta   na Kairskom univerzitetu. Potom je 1381/1963. godine  magistrirao    iz oblasti političkih nauka na Trgovinskom fakultetu Kairskog univerziteta, a 1393/1973. godine doktorirao je iz međunarodnih odnosa na Univerzitetu Pensilvanija u Filadelfiji, Sjedinjene Američke Države.


Radio  je kao sekretar zasjedanja Vrhovnog vijeća za planiranje u Kraljevini Saudijskoj Arabiji, potom je bio član u Vijeću za nastavu na Fakultetu za administrativne/upravne nauke (ranije Trgovinski fakultet) na Univerzitetu Kralja Sauda u Rijadu (ranije Rijadski univerzitet), također je radio  i kao predsjednik Odsjeka za političke nauke na istom fakultetu.

Osnivač je Udruženja muslimanskih studenata u SAD-u i Kanadi.

Jedan je od osnivača Generalnog sekretarijata Svjetskoga foruma islamske omladine u Rijadu, Kraljevina Saudijska Arabija, prvi je predsjednik i osnivač Međunarodnog instituta za islamsko mišljenje,  bivši generalni direktor Međunarodnog instituta za islamsko mišljenje, također predsjednik utemeljitelj Zavoda za razvoj djece, osnivač je i bivši predsjednik Asocijacije muslimanskih naučnika društvenih nauka u Sjedinjenim Američkim Državama i Kanadi, osnivač je i bivši predsjednik  Američkog časopisa za islamske društvene nauke (AMSS).


U periodu 1988 - 1999. godine osnivač je i rektor Međunarodnog islamskog univerziteta (IIU) u Kuala Lumpuru, Malezija. Također, predsjednik je Međunarodnog instituta za islamsko mišljenje (IIIT), 1419/1999. godine.  Vlasnik je i generalni direktor  Ureda Daru Manar,  koji se bavi odgojnim i obrazovnim savjetovanjem  (Rijad, 1424/2003).


Napisao je brojne knjige, studije i naučne i kulturne rasprave koje se – sa islamskog stanovišta – bave promjenom i kreativnim i reformatorskim aspektima za Muslimansku zajednicu (Ummet) na polju  vjerovanja i islamske civilizacijske vizije,   na polju mišljenja, metodologije i kulture, te odgoja i muslimanske svijesti.


Među njegovim djelima su: ''Ekonomska teorija islama: filozofija i savremena sredstva'' (1960. godine), ''Islamska teorija međunarodnih odnosa: novi pravci u mišljenju i islamskoj metodologiji'' (1973.), ''Kriza muslimanskog uma'' (1986.),  a  u koautorstvu je objavio djelo  ''Islamizacija znanja: pravac i postignuća'' (1986.). Objavio je potom djela: ''Nasilje i upravljanje političkim sukobom u islamskom mišljenju između načela i izbora: islamski pogled'' (2002.), ''Problem udaranja žene kao sredstvo za rješavanje bračnih razmirica!'' (2003.), ''Kriza volje i svijesti muslimana'' (2004.), ''Islamska reforma: stalno i promjenljivo, iskustvo Islamskog Univerziteta'' (2004.), ''Čovjek između dva zakona'' (2005.). Itd.

Povijest islama u sukobu  plemenskog i civilizacijskog

Kad čitamo Ebu Sulejmanovu Kur'ansku univerzalnu civilizacijsku viziju naslućujemo daleki eho Ibn Haldunovih pokušaja da  odgonetne obrazac ili obrasce prema kojima se odvija povijest islama, da objasni uspone i padove u društvenim organizmima islama.  Ebu Sulejman neskriveno i teorijski decidirano tvrdi da je  svijet islama doživljavao dekadencu kad god je njime ovladao duh ili žar (hamijjeh) beduin(stv)a (el-e'arab). 


Zapravo,  beduinske snage, koje još nisu bile privedene civilizaciji, pa ni civilizaciji islama,  često su nadvladavale  i podjarmljivale  kulturu i civilizaciju ashaba (el-ashab). Razumije se da Abdul Hamid  Ebu Sulejman kroz analiziranje ovih dviju nasuprotnih strana, el-e'rab  i el-ashab,  ne želi ponuditi samo svoje viđenje prvih decenija ranoga islama,  već on te dvije sile vidi kroz svoje ukupno teorijsko čitanje povijesti islama.


Važno je da na ovom mjestu kažemo da je Ebu Sulejmanovo djelo  Kur'anska univerzalna   civilizacijska   vizija (Er-Ru'jetu l-Kevnijjetu l-Hadarijjetu l-Kur'anijjetu)  u svojoj preliminarnoj rukopisnoj varijanti  nosilo drugačiji naslov,  naime   Bejne l-Ashabi ve l-E'arabi, Er-Ru'jetu l-Kevnijjetu l-Hadarijjetu l-Kur'anijjetu (Između  ashaba i beduina, Kur'anska univerzalna   civilizacijska   vizija).   Prvotno smo se pod tim naslovom   upoznali sa glavnim sadržajima ove njegove knjige. Međutim, kad se djelo definitivno pojavilo iz štampe,   nosilo je naslov Kur'anska univerzalna civilizacijska vizija.


Prema Abdul Hamidu Ahmedu Ebu Sulejmanu, Božiji poslanik Muhammed  (a.s.),   dostavljanjem kur'anske objave i svojom poslaničkom misijom, prevodio je  beduine (el-e'arab)   u svoje drugove (el-ashab), u islamski civilizirane generacije, ljude univerzalne vjere i kulture.   Epoha ashaba značila je nadilaženje i oslobađanje od plemenskog, etničkog, rasnog.  Autor smatra da je period Prve četverice halifa na Pravom putu (El-Hulefau r-Rašidun) bio period ashaba u islamskoj povijesti.  Ta četverica halifa su bili birani i izabrani na republikanski način, nisu ih naslijeđivali sinovi, primogenitura je bila nepoznata ranome islamu.


Autor se potom bavi dolaskom beduinskog duha   sa   stupanjem Emevija na vlast (661. godine), te ustvrđuje kako je ova dinastija sve do 750. godine  reafirmirala beduinski žar (hamijjatu l-e'arab). Autor na negativan način ocjenjuje emevijsko potiskivanje i eliminiranje duha  ashaba, smatra da je ponovno oživljavanje arapskih plemenskih tradicija umnogome naštetilo civilizacijskom i kulturnom afirmiranju islama. Štaviše, za Emevija je u samoj vojsci   došlo do beduinske prevage (galebetu l-kaba'ili l-arebijeti  mine l-e'arabi 'ala džejši l-ummeti l-islamijjeti), tvrdi autor na  31. stranici. Tad je, prema Ebu Sulejmanu, došlo do velike civilizacijske i kulturne stagnacije islamskog ummeta, jer je sa scene definitivno nestalo duha ashaba.


Abdul Hamid Ahmed Ebu Sulejman daje impresivne analize prvih stoljeća islama, tvrdi da je islam svojim univerzalnim učenjima o Bogu potiskivao (bolje kazati: nadilazio) arabljansku (i bilo koju drugu) plemensku lojalnost, te afirmirao pojmove i shvatanja o univerzalnom čovječanstvu. Ashabi su afirmirali ''viziju svijeta'' (ru'jetu l-alem), ta je vizija dovodila do pozitivnog i kreativnog ''ostvarenja'', do ''realiziranja'' čovjekove osobnosti  i jastva (tahkiku z-zat). Taj proces  ostvarenja čovjekova sopstva u doba ashaba     ne odvija  se kroz odanost plemenu ili narodu, već kroz odanost univerzalnoj ideji. Autor se poziva na kur'anski ajet, el-Bekare, 165: ''Ali, oni koji vjeruju, Boga još više vole!''  Kad islam razvija  hubb ili ljubav prema Bogu to znači   da se tom ljubavi nadilazi ljubav ili odanost ili lojalnost prema krvnom,  beduinskom, lokalnom, partikularnom, plemenskom, barbarskom. 


Prema ovom autoru, islam je uvijek trebalo da bude   taj glas koji   opominje na univerzalno, da promovira   univerzalne vrijednosti. Međutim,     stupanjem mnogobrojnih arabljanskih plemena u islam nije se mogla izbrisati    džahilijjetska tradicija u cjelini (ademu ... mahvi l-asari l-džahilijjeti bi l-kamil).  Autor smatra da se sličan proces odigravao   i u kasnijim etapama islamske povijesti, kad su u njegovo okrilje stupali Perzijanci, Turci, afrički narodi, itd. Svi su oni unosili bivša civilizacijska nasljeđa (mevrusatu l-hadarati s-salifeti), pa je dijelom i zbog toga došlo do ''potamnjenja univerzalne islamske vizije'' (gabšu r-ru'jeti l-kevnijjeti l-islamijjeti)  i do njenoga izopačenja (teševvuhuha).

Vjera, stalno i promjenljivo

Abdul Hamid Ahmed Ebu Sulejman  pokazuje da je kur'anska univerzalna civilizacijska vizija po sebi kreativna,   stvaralačka i graditeljska (i'marijja). Tokom povijesti islama ona dolazi uvijek naspram statičnog, plemenskog, lokalnog, partikularnog. Na ovom mjestu autor se upušta u objašnjenje stalnih (es-sabit)  i promjenljivih   (el-mutegajjir) aspekata vjere, života, povijesti. Praktički, autor se bavi pitanjima ''mjesta'' (el-mekan) i ''vremena'' (ez-zeman), ili onog konkretnog u čemu se očituju sva islamska učenja i principi. U ovom osvrtu na Ebu Sulejmanovu knjigu ukazujemo tek na   neke  njegove glavne teze.


Posvemu je jasno da  Abdul Hamid Ahmed Ebu Sulejman povezuje univerzalnost islama za Kur'an i njegove planove. U temeljna načela (mebadi') univerzalne kur'anske vizije autor ubraja monoteizam (et-tevhid), čovjekovo namjesništvo na Zemlji (el-istihlaf), pravdu i umjerenost (el-'adl ve l-i'tidal), slobodu (el-hurrijjeh), odgovornost (el-mes'ulijjeh), svrhovitost/ciljnost (el-ga'ijjeh), moralnost/etičnost (el-ahlakijjeh), demokratičnost/ dogovaranje (eš-šura), univerzalnost (el-'alemijjeh), mir (es-selam) itd. 


Autor tvrdi da su svi ovi temeljni principi kur'anske univerzalne civilizacijske vizije bili ili osujećeni ili napadnuti, ili su pak bili uvijek   izloženi opasnosti, napose onda kad god prevagnu el-e'arab  nad  el-ashab,  ili beduini nad ashabima. Posve je jasno da su za autora te dvije riječi (el-e'arab i el-ashab)  sada, u njegovoj terminologiji i teoriji, postali termini, pa i svojevrsne metafore za dvije nadmečuće povijesne sile koje se bore za prevlast nad islamskom stvarnošću.  Prema autoru, beduine (el-e'arab)   ne treba razumijevati ekološki, kao stanovnike pustinje (dakle, nisu se javljali samo u Arabiji ili pustinjama Sahare,   srednje Azije, iranskim visoravnima, dubinama Indije, itd.), već se termin el-e'arab treba razumijevati kulturalno i povijesno. Kao negativna sila, beduinstvo se  javljalo   posvuda kad je jenjavala snaga kur'anske univerzalne civilizacijske vizije. Kao što primitivni narodi vole toteme i talismane, tako i dekadentni muslimani, svedeni na razinu džahilijjetskog beduina,  i sam Kur'an nastoje reducirati na totem, na talisman! Na str. 48. Abdul Hamid Ahmed Ebu Sulejman  tvrdi da u epohama beduinske prevage ''Kur'an postaje knjiga zarad čudotvornog berićeta, i tada nestaje svježeg mišljenja...'' (Jusbihu l-Kur'anu l-Kerimu li t-teberruki... fe jen'adimu l-idžtihadu). Ovdje vidimo daleki reformski utjecaj Muhammeda Abduhua na našega autora.  U svakom poglavlju ove knjige autor Abdul Hamid Ahmed Ebu Sulejman se snažno zalaže za okončanje ''površnog gledanja na Kur'an'' (inhau n-n-nazreti s-sathijjeti ile l-Kur'an), kako sam kaže na str. 64.


S druge strane, protagonisti islamske kulturne i civilizacijske univerzalnosti,  u ovoj knjizi od Ebu Sulejmana nazvani el-ashab, sami su sebi osiguravali prostor u epohama procvata velikih gradova, otvorenih društava, prosperitetnih ekonomija. Autor ističe da je ta slavna civilizacija  bila naravna posljedica čitanja Kur'ana kroz njegove ''univerzalije'' (kullijatu l-Kur'ani l-Kerimi).


Veoma je zanimljivo da autor ove knjige na hadis gleda kao na glavno sredstvo odgoja beduina. Hadiska poruka i diskurs (el-hitabu n-nebevijju) uvjetovani su svojim slušateljstvom i recipijentima, stav je Abdul Hamida Ahmeda Ebu Sulejmana. 


On ističe da su se imami i osnivači pravnih škola, napose Malik i Ebu Hanife u ophođenju sa hadisom uvijek služili njegovom konkretizacijom u skladu sa mišljenjem stanovnika Medine. Naime,  stanovnici Medine znali su okolnosti u kojima su izrečeni pojedini hadisi (ez-zurufu lleti saderet 'anha). 


Abdul Hamid Ahmed Ebu Sulejman, na čisto fenomenološkom planu,  uočava da je praksa sabiranja hadisa u vrijeme posljednjeg od velikih osnivača pravnih škola,  imama Ahmeda ibn Hanbela (umro 855.), bila uslovljena veoma kompliciranom političkom situacijom. Hadis je korišten u svrhu političke ili sektaške promidžbe, te su se tako multiplicirala mnoga predanja. Nije bilo želje da se tekst hadisa saobražava i ocjenjuje sa poimanjima i kriterijima samoga Kur'ana (nakdu l-metni ve dabtuhu bi mefahimi l-Kur'ani ve mekajisihi), veli autor na  52. stranici. 

Afirmiranje univerzalnosti Kur'ana

Ova knjiga Abdul Hamida Ahmeda Ebu Sulejmana je u cjelini svjež primjer još jedne intelektualne podrške idžtihadu ili kreativnom muslimanskom umnom naporu na ponovnom, konstruktivnom i rekonstruktivnom, čitanju kur'anske univerzalnosti u kontekstu našeg vremena i mjesta. 


Umjesto poricanja i ukidanja čovjekova sopstva (ilgau z-zat) autor  se zalaže za afirmiranje i ostvarenje toga sopstva (tahkiku z-zat).  To će se postići afirmiranjem univerzalnosti Kur'ana. Cijelo Ebu Sulejmanovo djelo je prožeto reformističkim duhom, a posebno su važni odjeljci koji se bave reformom muslimanskog obrazovanja i obrazovnih metodologija  i programa.


Nesumnjivo je ovo knjiga koja na intelektualan način afirmira Kur'an kao izvor  univerzalne, konstruktivne/graditeljske, duhovne i plemenite vizije (ke masdarin li r-ru'jeti l-kevnijjeti l-i'marijjeti r-ruhijjeti l-hajjireti).  Muslimani i muslimanski narodi bez afirmiranja te vizije nisu u stanju reformirati svoj položaj u svijetu, poruka je autora ove knjige.


Na kraju napominjem da će se ova knjiga u našem prijevodu s arapskog uskoro pojaviti u izdanju Centra za napredne studije u Sarajevu.

Tekst objavljen u Preporod, br. 15/905, 1. august 2009, str. 34-35.

